
Pomoći ćemo novinarima iz BiH u vezi s
pristupom informacijama iz EU
T. C. 11/06/2014 14:25:00

SARAJEVO - Access Info Europe može da

pomogne novinarima BiH koji imaju problema

da dobiju informacije iz EU i to je jedan od

razloga zašto održavamo ove vrste radionica u

BiH, kazala je Agenciji FENA izvršna

direktorica Access Info Europe Helen

Darbishire, koja ...

...  je danas u Sarajevu održala uvodno

predavanje drugog dana Legal Leaks radionice za

novinare u BiH čija je tema „Sloboda informiranja:

osnaživanje novinarstva“.

  

Što se tiče zemalja EU, Darbishire kaže da je tu pitanje pristupa informacijama komplikovanije jer

postoje prava za rezidentne građane, ali ne i za one koji to nisu. 

- EU će u praksi često odgovoriti na zahtjeve za informacije od ljudi izvan EU, posebno iz zemalja

koje su pred ulaskom u EU. Naravno, to je lakše za one koji imaju pasoše Hrvatske koja je postala

članica EU tako da imate prijatelje koji žive u zemljama EU koji mogu da vama pomognu - navela je

Darbishire.  

Na pitanje kako novinari u BiH koji ne posjeduju hrvatske pasoše niti pasoše Srbije koja je na putu

ka ulasku u EU mogu da pristupe informacijama u zemljama EU, ona je odgovorila da se u principu

svi zahtjevi tretiraju jednako. 

- Ukoliko novinari iz BiH imaju nekih problema, onda je organizacija Access Info Europe mjesto gdje

mogu zatražiti pomoć - poručila je Darbishire. 

Naglasila je da se najveće kritike Access Info Europe odnose na regulativu EU i da su fokusirane na

ograničenja na građane EU. 

- To je nešto u čemu se ne slažemo s EU, i mi smo uvijek spremni da pomognemo novinarima iz

zemalja kao što je BiH da dobiju informacije iz EU - kazala je Darbishire. 

Smatra da u BiH postoji izazov u vezi s odgovarajućom debatom o EU integracijama te da je bitno

imati novinare kojima će biti omogućeno da raspolažu činjenicama. 

- Bitno je da imate informacije da biste bili u stanju da vodite kvalitetnu debatu o tome šta se dešava

s BiH u odnosima s EU, Vijećem Evrope ili ostalim zemljama - mišljenja je Darbishire.

(FENA)

